Verrassende ontdekking oor evolusie; Burger, (14/05/2010)

Mense in Afrika het byna niks van dié DNS: Daar is klein stukkies DNS van die Neanderdalmens in sommige nie-Afrikane wat vandag leef.  Dié aankondiging is gedoen nadat die konsep-genoom van Homo neanderthalensis ná vier jaar se werk pas bekend gemaak is – die eerste van ’n uitgestorwe mensagtige spesie.  Dié verrassende ontdekking dat die Neanderdalmense wel tot ’n klein mate hul merk op sommige mense buite Afrika gelaat het, is gemaak deur ’n internasionale span navorsers gelei deur die Max Planck Instituut (MPI) vir evolusionêre antropologie in Duitsland.  Vroeër is gedink die Neanderdalmense het nie met moderne mense gekruisteel nie, en indien wel, dat daar geen indruk op moderne mense se genetiese samestelling gemaak is nie.  ’n Veel vollediger genetiese ontleding is nou gedoen en die bevindings is in die vaktydskrif Science aangekondig.  Sowat ’n miljard DNS-fragmente is verkry uit fossiele van drie vroulike Neanderdalmense afkomstig van Spanje, Kroasië en Rusland, asook die eerste een wat in Duitsland gevind is. Hulle is tussen 30?000 en 40?000 jaar oud.  Sowat 60% van dié spesie se genoom kon nou bepaal word. Dit is vergelyk met die genome van vyf verteenwoordigende moderne mense en die sjimpansee.  Dit blyk uit die navorsing dat mense in Afrika byna geen -Neanderdal-DNS het nie, maar dat mense wat buite Afrika woon – dit sluit Europeërs en mense wat in Oos-Asië woon in – effens meer daarvan het.  Prof. Svante Pääbo, direkteur van die departement van evolusionêre genetika aan die MPI, het in ’n verklaring gesê die Neanderdalmense het waarskynlik met vroeë moderne mense gemeng voordat homo sapiens in verskillende groepe in Europa en Asië geskei het.  Dit kon in die Midde-Ooste gebeur het tussen 100?000 en 50?000 jaar voordat die menslike bevolkings oor Oos-Asië heen versprei het.  Daar is nog nie aanduidings dat genetiese materiaal van moderne mense in die genoom van die Neanderdalmense opgespoor kon word nie.  Tussen 1% en 4% van die mens se genoom is afkomstig van die Neanderdalmense en/of hul voorsate.  Verdere werk sal spesifiek fokus op menslike evolusie en gene en geenreekse wat nie in die Neanderdalmense of primate voorkom nie – veral dié dele wat met metaboliese en kognisie te doen het.  Twintig sulke areas is reeds deur die span geïdentifiseer.

